
Eallit vai jápmit?


Guhkkin Norrlándda davimus duoddariin lea min álbmot eallán 
nu guhkká go olbmot muitet. Árbevirolaš máidnasat muitalit
dattetge ahte mii sámit eat leat álo dárbbašan gávdnat
birgejumi báktečohkain, ja dološ bázahusat čájehit ahte
sámiin leamaš viiddis eatnamat jábálaš diliid vuolde.
Jahkečuđiid mielde lea gal sápmelaš ferten guođđit eatnamiid
germánasogalaš eanandoalli čerdii. Ráfálaččat, jaskadit,
iešlágánin ja álo duhtavaš, lea sápmelaš dohkkehan
vuorbbistis, ja jávohaga guođđán láidumiid, maid lea návdán
sutnje gullát, ja veahážiid veaháža mielde leat ruoŧa
álgodálolaččat váldán alcces daid guohtoneatnamiid maid
sápmelaš lea geavahan. Danin leatge ožžon namahusa
“johttiálbmot”, eará sániiguin, álo jođus, muhto iigoson
leat nu, ahte áiggiid čađa lea geanoheabbo ferten čahkkehit
saji gievrrabuidda, ja ahte dat lea sivvan johtinmillii.

Sápmelaččas leat attáldagat ásaiduvvat go sus beare lea 
birgenlahki, dan duođaštit doarvái bures maŋemus logijagi
vásáhusat. Lea boastut jus sámeálbmoga bággejuvvon johtimis
oaidná seammaláganvuođaid go romereallimis. Min álbmot
dáhttu ásaiduvvat jus livčče ožžon vuoigatvuođa dasa, muhto
leat áiggiid čađa eallán badjelgehččon dilis, eará sániiguin
dadjon– sii leat bidjon olggobeallái lágaid, earret daid
dábálaš vuoigatvuođa rájáid.


Hárve dahje unnán gehččet kulturdutkit man garra dilis sámit 
barget ja makkár bággehallon eavttuid vuolde sámit fertejit
eallit. Sápmelačča bargu, su árgabeai’ birgen, su erenoamáš
eallin ja vásáhusat dávjá govahallojit dego máinnas, ja
sápmelačča bargu geahčastuvvo suohtastallamin. Sápmelačča
eallin ii leat dušše áigegollun, muhto lea eallin mas
rahčamušat, heađit ja gillámušat.

Gii lohká sámeruovttuid ganjalčalmmiid geahččalemiid, gii 
jeđđe bártideddjiid, gii biebmá leaskkaid ja oarbbes mánáid
ja gii geige šlántta veahkkin heađis? Ii oktage beroš
guorahallat sámi álbmoga dili, muhto baicce návdet dán leat
boarásman ja ráhkan govvan man bálddastahttet Ruoŧa alit
kulturdásiin. Ja aŋkke eahperehálaččat lohket sámiin leat
kultuvrralaš vigiid, mat eai gula min čearddalašvuhtii,
muhto leat biddjon midjiide ovdánahtton olbmuin. Juo, sii
leat mannán nu guhkás, ahte eai loga min vearan namuhuvvot
álbmotlogusge dahje nuppiin sániiguin, mis ii leat
vuoigatvuohta gávdnot.





Sápmelačča jugešvuohta

Giđđat go geahččalin boktalit beroštumi iežan álbmoga birra,
ja čujuhin dan vártnuhis dili, sis lea, ja makkár erenoamáš
oaidnu sis lea čielga olmmošlaš vuoigatvuođaguoski áššiin,
de munnje bohte ovdal dát sánit: “Sápmelaččat juhket, ja
juhket, sin ii sáhte veahkehit” j n v. Álggus dáhtun
deattuhit ahte sámiid gaskkas eai gávdno juhkkit, ja nu
guhkká go mii muitit, de ii leat ii oktage sápmelaš, jobe
goit mu ruovttuguovlluin, jápmán alkoholadávdii.

Bálddastahtton maŋimus ruoŧa guorahallamiiguin, mat
gávnnahit ahte 50 duhát juhkkit ásset riikkas, de sámi
jugešvuođas ii gal leat stuorát mearkkašupmi. Muhto
šállošahtti dáhpáhuvvá gal, ahte sápmelaččat leat gárremin
márkandoaluin, mat lágiduvvojit rittus, muhto vel dallege
dušše moattis. Muhto sii eai leat gal dakkárat geat lávejit
juhkat, muhto soitet ribahit máistit go ostet ja lonuhit
gálvvuid ja gávppi dahket ruoŧa gávppálaččaiguin, geat
fállet juhkamuša vai gávpi “manná njuovžileabbo”.

Muhto vel dátge čeardavihki lea jávkagoahtán, ja dainna
sivain, namalassii, ahte sápmelaš dávjjit fuobmá ahte son
dahká heajut gávppi go diktá iežas gárihuvvot. Lea
dohkketmeahttun bidjat ovtta álbmoga heajos vieru eará
čeardda olggiide ja dakko bokte čilget árjjahis dili ja dat
čuovgá čielgasit čuoččuhusas ahte sápmelaš ieš ii buvttat,
vuovdde dahje eará ládje hága gárihuhtti juhkosiid. Dát
vihki, mii vuolgá ruoŧa váldoálbmoga čearddalašvuođas, ii
galggaše duvdojuvvot eará álbmogiidda noađđin, geat
návddašeami mielain fillejuvvojedje vuodjut dasa.






Gearjidit heađis vai láikivuođas?

Šállošahtti lea dilli maid lohket sápmelaččaid gearjideami
birra, ahte vuolgá láikivuođas. Min álbmoga sáhttá juohkit
guovtti oassái, ja dan mielde mo sii háhket beaivválaš
birgenlági; boazoeaiggádat ja sii geain eai leat bohccot.
Vuosttáš oasis leat sii geat buot heđiid čađa doalahit ealu,
nuppit leat sii, geat man nu sivas leat massán bohccuid, mii
lea seammá go massit birgenlági. Ja áidna vuohki diehtit
gearjida go sápmelaš duohta heađis vai láikivuođas, lea
guorahallat manne son lea massán bohccuidis. Sápmelačča
boahtteáigi lea čadnon bohccui, mii lea su eallima oskkáldas
guoibmi. Boazu lea su eallin, dan haga livčče nealgi. Bivdu
ja guolásteapmi ferte geahčastuvvot leat liigeealáhussan,
mainna ohcá ovdalii go doalaha birgema. Bohcco ferte
geahčastit sápmelačča eallima vuollerádjin. Sámi bearaš
(isit, eamit ja vihtta máná) dárbbašit jahkásaččat njuovvat
40 bohcco, mas geavahit 20 bohcco biebmun alcceseaset, ja
nuppi beali fas vuvdet vai sáhttet oastit jáfuid ja eará
biebmogálvvuid ja bivuid. Dain 20 bohccuin dine sápmelaš,
jus lea vuorbi, sullii 300 ruvnno. Dainna ruđain birge
sámebearaš doarvái bures.


Muhto dál eará áššái. Jus dán rehketstuhkka vuođul
árvvoštallá eallima vuolemus ráji de dárbbaša sápmelaš ealu
mas lea lagabui 350 bohcco gokčan dihtii iežas dárbbuid, ja
dan ii nákce joksat ii oktage logi boazodoallis. Unnimus
lohku, mainna sápmelaš sáhttá leat iešbirgejeaddjin, lea 100
bohcco, ja eallu laská 30 misiin jahkái. Dát mieseheajut
sáddet vásihit duhát heđiid, ja erenoamážit ođđaássiid
beatnagiid. Maŋit jagi leat jo miesit sihkkarit unnon logi
misiin, nuppi jagi jávket lagabui 15 miesi ja leat dušše 12
miesi mat cevzet dievasahkái.

Jus boazosápmelačča čalmmiin geahččá boahtteáiggi, de ii
sáhtáše njuovvat eanet go 12 ja eanemus 15 bohcco jahkái.
Jus njuovvá eanet, de dat váikkuha boazosápmelačča
birgeneavttuide. Jus son ovdamearkka dihte njuovvá 40
bohcco, mii lea eallima vuolemus rádjá, de lea sus maŋit
jagi 70 bohcco, ja jus diet dilli joatkašuvvá, de lea son
golmma jagis loaktán ealus ja nu maid vejolaš birgeneavttuid.

Go boazolohku lea unnit go 100, de ii sáhte šat bargat iežas
bohccuiguin, muhto ferte guođđit ealu muhtun eará
boazosápmelačča gehččui, geas ii leat doarvái stuora eallu,
ja nu ieš ásaiduvvá eanabihtáin ja das viežžat birgejumi.
Dan botta su eallu “jávká” danne go ii beasa mearkut
misiidis rivttes merkii. De báhcá vel sápmelažžii gieddi ja
bealdu ja de sus lea doarrumuš dainna bahkkejeaddji ruoŧa
ođđaássiin. Sápmelaš ferte – vaikko dilit boktalit

árkkálmastinvuođa - čahkkehit saji ja nu árpmitmeahttumiid
gárta son gearjidansoabbái, go sus han ii leat
oamastanvuoigatvuohta iežas eatnamiidda, dušše
guohtunvuoigatvuohta. Bohccuid haga, eatnama haga, ja
vejolašvuođaid haga birget iežas giehtabargguin, de ii
gávdno eará vejolašvuohta go čuorvut veahki váibmoláđis
báikeolbmuin. Lassin dábálaš lihkuhisvuođaide, ferte sámi
álbmot gierddahallat váikkuhusaid, mat leat ihtán “čieža
goavvi jagi” historjjá maŋŋá, ja manin bajábealde namuhuvvon
árpmuhisvuohta lea šaddan eanet dábálažžan.

Čieža goavvi jagi álget jagiin 1892, go dálvvai árrat, jo
Mihkalmas beaivái. Árra dálvvi geažil jieŋui muohta miehta
duoddariid, ja nu boazu ii nagodan čuollat jieŋa jeahkála
rádjái, mii lea su biebmun. Duháhiid mielde jápme bohccot
nealgái, ja dat dáhpáhuvai jahkásaččat máŋgga dálvvi. De
álge dimbbarčuollamat ja bohccot - maiddái dál duháhiid
mielde- dušše daid geažil. (Dán áššái áiggun oanehaččat
namuhit, ahte boazosámit eai leat ožžon makkárge buhtadusa
daid lihkuhisvuođaid ovddas.) Earret daid lihkuhisvuođaid,
de muosehuhtte ođđaássiid beatnagat bohccuid. Čielga
ovdamearkan mo boazosápmelaš sáhttá gártat heahtái, áiggun
namuhit čuovvovaččat:

Sámedievdu Gustaf Klementsson, Fatmomáhkes, geahčastuvvui
leat jábálažžan. Sus lei badjelaš 300 bohcco ja su stuora
bearaš birgii bures, sii ledje 11 olbmo. Eanaš su ealus
duššai dimbbarčuollamiid geažil ja nu de su birgenlahki
boazodoalus nogai.


Son geahččalii iežas vearroeatnamiin oažžut birgejumi ja
dainna lágiin hehttet roasu ja baicce ealihit bohccuid. Dál
odne lea ruoŧa ođđaássi ollašuhttán sámedievddu noađi – ja
boazosápmelaččas ii leat šat vuoigatvuohta iežas
vearroeatnamiidda. Mainna de galgá dat lihkuhis rávki
eallit? Jus galgá nealggis beassat, leago sus, ovcci máná
áhčis, eará vejolašvuohta go anuhit láibbi váibmoláđis
báikeolbmuin? Leago dán heađi vuođđu láikivuohta vai duohta
dárbu?

Lea duohta ahte juohke jagi juolluduvvo stáhtadoarjja 
sápmelaččaide geat ellet vártnuhis dilis, muhto doarjja addo
dušše muhtumin, ja doarjja lea unna ruđaš mii addo geafes
sápmelaččaide ávkin. Doarjagiid sáddejit suohkanstivrraide
iešguđetge sámi suohkaniin ja dat stivra, mas čohkkájit
ruoŧŧelaččat, geavahit dávjá daid doarjagiid gokčat suohkana
goluid daid sámiid ovddas, geat ožžot ruhtaveahki gielddas
(nu gohčoduvvon “sockenlapper”).

Livččii ollu dadjamuš sámi heađi, sámi gearjideami sivaid ja 
morrašiid birra, mat áitet sámi boahtteáiggi ja dan guoski
dillái, go mun jáhkán ahte daid sániid maid dál lean čállán
áššis, rievdada ruoŧŧelačča oainnu áššis, ja baicce joatkkán
áššiiguin mat sáhtáše veahkehit sámi álbmoga.

Háliidivččiimet gohčodit dan Sámiid eallináššit ja 
čujuhit ahte min álbmoga vuorbi čatnasa aivve dasa ahte man

dárkilit dán ášši čoavdá. Guorahallan dihte áššiid buorebut,
áiggun álggos gieđahallat váldoášši mii guoská sámi
oamastanvuoigatvuhtii iežas vearroeatnamiidda, ja vel
vuoigatvuođa sámiin bargat eanandoalus. Gonagaslaš Reive
bokte, juovlamánu 13.b. 1867, mearriduvvui gilvorádjá, mii
lea rádjá ruoŧa ođđaássiid ja sámi álbmoga gaska. Ođđaássiin
lea oamastanvuoigatvuohta iežaset dáluide, dainna
čilgehusain ahte sámieanan lea stáhta eanan. Dainna lágiin
dájuhedje sámiin eret vuoigatvuođa eatnamiidda, gos mii
lunddolaččat leat viežžan alcceseamet birgejumi.

Dušše geavahanvuoigatvuohta bokte muhtun guovlluide, 
vearroeatnamiidda, ja gamuin vuorddašit dan beaivvi, goas
bidjot eret iežamet ruovttus, gos buolvvat leat geavahan
nuorravuođa bargofámuid, eallinagi searaid ja boarisvuođa
bargoveahki, ii sáhte addit seamma bargomiela, nu go nana
čearda galggašii ovdánahttit. Bargomiela oaidná easkka dalle
go diehtá ahte bargu lea alcces ávkin, iežas mánáide ja
maŋisbohttiide buorrin. Viššalvuohta ja gierdevašvuohta ii
váillo sámi álbmogis, lea dušše barggu ulbmil, mii goazaha
bargoáŋgiruššama ja čálggu, mii muđui leavašii. Jämtlándda
sámiid vuorbi lea sin čalmmiid ovddabealde, sii geat leat
vuodjeluvvon goldnán váriide dan dihte go sin vuoigatvuođat
eatnamiidda eai váldon vuhtii, de eai sáhte maiddái sii,
Väster- ja Norrbotten sámit, vuordit alcceseaset earálágan
vuorbbi, nu guhka go vuoigatvuohta eatnamiidda ii leat
čovdojuvvon.


Jahkásaččat ja beaivválaččat vásihat maiddái mii Västerbottena 
sámit ovdamearkkaid mat čájehit guđe guvlui dilli manná.

Muhtun áiggi das ovdal, dadjat 30 dahje 40 jagi, bohte ruoŧa 
ođđaássit ja jerre ustitlaččat besset go sii ásaiduvvat
guvlui ja gilvigoahtit eatnama. Sápmelaš ii oaidnán dán
oktavuođas makkárge siva biehttalit barggánis olbmá dáhkamis
dan. Moatti jagis lei ođđaássi gilván eatnamiid iežas visoža
birra ja nu de almmuhii dálu iežas nammii. Sutnje addui
lágalaš oamastanreive eatnamiidda, ii dušše daidda maid lea
gilván, muhto dása lassin liige eatnama. Eananbihtá sáhtii,
ja nu leige eanaš oktavuođain, gullat sápmelačča šattolaš
láidumiidda ja vearroeatnamiidda, son gii árat lei nu
ustitlaččat meannudan ođđaássi sávaldagaid beassat gilvit
sápmelačča eatnamiid lahka.

Nu gollet fal moadde jagi ja muhtun čáppa beaivvi boahtá 
dálolačča logahalli ja almmuha sápmelašrihpui ahte sus ii
leat šat vuoigatvuohta gilvvaeatnamiidda, mat ealihivčče su
boahtteáiggis.

Daiguin oainnáhusaiguin čalmmiid ovddas de fal ii oktage 
imaš manne sámi álbmot ballágoahtá mii ain boahtá.

Eanaš oassi álbmogis leat dál sii, geat lea vuojehuvvon 
eret, ja geat eai leat boazodoallit, ja ii leat váttis
einnostit makkár vuorbi daidda rávkkiide šaddá. Sii šaddet
geafit ja váivvážat. Diekkár dili lea sámiid eahpesihkkaris
riektedilli dagahan, danne go ruoŧa eananvuoigatvuođalágat
meannudit sápmelaččaid spiehkastahkan.


Ruoŧa vierru lea dattetge álo leamaš ja lea ain, ahte go 
juhket stáhta eatnamiid priváhtta olbmuide ja giliide, de
galggai dat álbmot, mii agis eallán ja geavahan daid
eatnamiid, maiddái oažžut bistevaš oamastanvuoigatvuođa
daidda. Maiddái sápmelažžii ferte mieđihuvvot dát
vuoigatvuohta, muđui lea su vuorbi mearriduvvon. Son
vuojehuvvo badjelii aht’ badjelii guorba gáissáide norgga
rájá nalde, ja rájá han ii oaččo rasttildit. Go ná de šaddá,
de lea maid ollen dan muddui, ahte min doarrun lea duššas,
ja dalle lea loahppa ruoŧa bealde sápmelaččaide. Muhto gii
dan humána áiggis váldá badjelasas cealkit historjjálaš
jápminduomu álbmogii, mas lea váilevaš olmmošlaš attáldagat
ja aŋkke ii jáhke ahte iežas daguid bokte lea jávkadahttán
iežas álbmoga.

***

Eananvuoigatvuođaide čatnasa maid vuoigatvuohta šaddat 
eanandoalli álbmogin ja gilvigoahtit iežas vearroeatnamiid.
Dat vuogit mo ođđaássit meannudit sámi álbmoga, ja dat
doarjja mii sus lea ruoŧa lágas, de eat sáhte eará go
mieđihit ahte leat massán dien vuoigatvuođa.

Eatnamat bajábealde gilvinrájá lea midjiide addon guohtuma 
váste, iige gilvimii. Muhtun sivat, maid lean guoskkahan
eará oktavuođain, leat čielgasit čájehan birgejumi
geahčadettiin, ahte mis ii leat eará boahtteáigi, jus
bohccot man nu sivas duššet, go gilvigoahtit iežamet
vearroeatnamiid. Muhto ovdalii dan, lea áigegažaldat, goas
olles álbmot ferte šaddat eanandoallin. Boazu ii gávnna šat
guohtuma duoddaris. Lagamus áiggis boahtit mii vásihit, ahte
okta nu nubbi sápmelaš massá ealus.


Heahtedilit bohtet váikkuhit, jobe dan vahátmáksingeatnegasvuhtii, 
maid boazosápmelaš fertii mieđihit njuolggadusaid mielde, 
§ 14 sámelágas 1.7.1898, ja man mielde earret eará muhtun
sápmelaš dievdu aitto báliid dubmehallui máksit 3000 ruvnno
vahágiid ovddas. Ja manne galgá sápmelačča eallineaktu
gáržžiduvvot lágaid bokte?

Vásáhusat čájehit ahte ii oktage álbmot ovdán nu bures jus 
ii leat dievas friddjavuođas. Sápmelačča friddjavuohta lea
gáržžiduvvon. Su birgenrahčamušat leat mearriduvvon ja
eallineavttut leat čadnon bohccuide ja boazobargui.
Diehtomielas gávdno goitge álo makkár nu dovdu mii hupmá
friddjavuođas, ja dat dovdu gávdno maid mis, sápmelaččain!

***

Guohtunvuoigatvuohta lea, nu go lean geažidan, 
dárkileabbo čilgejuvvon lágas mii mearridii gilvorájáid
13.12.1867. Dat fuomášuvvo duos das Upmi leanačállingotti
beavdegirjjis ja dollo nu árvvus, ahte sáhtášii jáhkkit,
ahte sámiid guohtonvuoigatvuohta lea nanus. Mu ovddabealde
lea bábir, leanacealkámuš, 12.01.1898, mas čuožžu, ahte
gonagaslaš majestehta hálddahus ii mieđit ođđadáluid
ásaheami bajábealde gilvorájá, ja ásaheamit mat jo gávdnojit
bajábealde gilvorájá, galget šaddat stáhtaeanan ja buot
eatnamat bajábealde gilvorájá galget šaddat boazoguohtumiin.
Dát almmuheapmi lea čuovvoluvvon nu ahte maŋemus guđa jagis

leat máŋga ođđadálu ásahuvvon bajábeallái gilvorájá, ja leat
maid dubmen sápmelaččaid máksit buhtadusa ođđaássiide.
Vaikko leatge juohkelágán njuolggadusat, de orro
vuoiggalašvuohta leat nu, ahte sáhttá vuodjelit sápmelaččaid
eret sámiid iežaset eatnamiin. Jus duohtavuođas galggaše
čuovvut lágaid mat leat čállon ávkin sámi boazoguohtumii, de
ii livčče sápmelaččas mihkkege váidalit dán áššis.

Muhto go lága dulkojeaddjit dorjot ođđaássiid beroškeahttá 
sámi álbmogis, de ii sáhte dálá dilli mielddisbuktit eará go
ahte ealut unnot ja sámiid eallin hedjona.

Sámit háliidit dán áššis dušše dan mii sidjiide lea 
lohpiduvvon, n d ahte buot eana bajábealde gilvorájá biddjo
guohtuneanan bohccuide. Muhto mo sáhttá gonagaslaš
majestehta hálddahus čilget, go sámedikkis Fatmomáhkes,
evttoha ahte dat lonista dárbbašlaš boazoguohtumiid
bajábealde gilvorájá, ja vel dadjá ahte sápmelaš oažžu
buriid ođastusaid, dan seammás go guhtta jagi das ovdal
leana mearrádus čielgasit nannii midjiide
geavahanvuoigatvuođa daidda eatnamiidda. Dat vuostálasti
evttohus, mii dás boahtá ovdan, rihkku danne ovdalaš dahkkon
mearrádusaid boazoguohtuma birra, ja man ulbmil ii leat
addit ovdamoni sápmelažžii, muhto gonagaslaš majestehta
hálddahusa almmuhus bokte 12.01.1898 baicce gáržžida 
vuoigatvuođaid.


Geafessámi vuorbi orro dál garrasit áitojuvvon go 
sámefáldi Burman evttohii sámedikkis Fatmomáhkes, ahte
sirdit daid sámiid, geat eai leat boazodoalus vulobeallái
gilvorájá, ja sidjiide oahpahit eanandoalu. Mii eat sáhttán
eará go vuosttildit diekkár evttohusa. Dat lei dat seammá go
jávkadahttit sámi álbmoga ja beassat váldit min eatnamiid
agibeaivái. Boazosápmelaččat unnot čađat danne go
guohtuneatnamat gáržot, maid ovdal lean namuhan.
Boazosápmelaččat unnot ja maŋemus jagiid lea sin lohku sakka
njiedjan. Boazohis sámit galggaše dál – evttohusa mielde –
sirdojuvvot ođđa dáluide vulobealde gilvorájá ja de vel
dadjat dohko guđđojuvvot iežas sállejupmái. Dađi mielde go
boazosápmelaččat masset bohccuid, sirdojuvvojit sii
vulobeallái gilvorájá, ja doppe sii vissásit duššet, danin
go sii háliidivčče duoddarii, muhto leat massán bohccuid ja
leat sirdojuvvon gilvorájá vulobeallái, geaffin.

Go de geahččá ahte gilvorájá bajábealde láidumat leat addon 
midjiide sápmelaččaide guohtuneatnamin, ja daidda leat
ceggejuvvon ođđadálut, mat leat lobiheamet ásahuvvon, manne
eai sáhte sámit oažžut daid dáluid, ja addit ođđaássiide
geat leat bajábealde gilvorájá, vejolašvuođa sirdit
vulobeallái dan seammá rájá? Manin hehttet sápmelačča eallit
guovlluin gos eallinagi lea geavahan eatnamiid, nu ahte ii
dárbbaš ohcat birgejumi ođđa ja sutnje amas guovlluin.
Árvalus ii buorit sápmelačča dili, muhto lea vuohki botket
su oktavuođa iežas álbmogiin, ja de diktit sin vásihit
seammá vuorbbi maid vulobealde rájá ruoŧa ođđaássit vurdet.





Sámiid jienasteapmi

Go Ruoŧas geahčastuvvo issoras vuoigatmeahttumiin ahte 
stuora oassi álbmogis ii leat jienastanvuoigatvuohta
siskkáldas áššiin, de lea sámiin vel vearrat
dilálašvuohta.

Dušše ruoŧa eanandoallis lea gielddalašjienastanvuoigatvuohta sámi 
suohkaniin, ja sápmelaš ii dine doarvái iežas ealáhusain,
mii attašivčče sutnje vuoigatvuođa jienastit almmolaš ja
sutnje guoski áššiin. Dušše moatti sápmelaččas (sáhttá
jearrat gávdnošgo oktage) lea jienastanvuoigatvuohta gieldda
čoahkkimiin, ja dattege mearriduvvojit sápmelažžii guoski
áššit nu go vearru, gefiid dikšu ja eará suohkanáššit.
Sápmelažžii ii leat addon vejolašvuohta beassat
gielddastivrii ja nu leat mielde mearrideamen áššiin mat
gusket sápmelačča riektedillái suohkanis, ja gielddalaš
jienastanvuoigatvuođain sáhtášii oasálastit máŋgga áššiin.
Ja eanaš háviid ipmirdit sápmelaččat, geat leat eanetlogus
máŋgga sámi gielddain, ahte sii eai sáhte váikkuhit veaháge
buoridan dihte dilálašvuođaid, danne go sis ii leat
gielddalaš jienastanvuoigatvuohta mainna sáhtáše ovddidit
áššiid.


Jus dal gielddalaš jienastanvuoigatvuohta lea jallodat, de 
lea sámiid politihkalašjienastanvuoigatvuohta vel vearrát. 
Láhka nanne dan, ahte jus galgá jienastanvuoigatvuohta
Riikabeaivvi Nuppi kámmárii, de galgá dienas leat 800 ruvnno
dahje eanandoallu, man árvu lea 1000 ruvnno. Sápmelaš ii
deavdde goabbáge eavttu. Bohccuin ii dine ii 500 ruvnnoge,
ja dat vearroeatnamiid, mat leat nu go dadjon stáhta, daid
ii oamas sápmelaš. Jus sápmelaččas livčče vejolašvuohta
válljet iežas áirasa, livčče sáhttán čađahit máŋga buori
ođastusa. Lea dadjon ahte riikabeaivvis leamaš sámeáirasat
geat leat duottargiliin eret. Sii eai leat duođas leamaš
sámi álbmoga ovddasteaddjit, baicce ovddasteaddjit
ođđaássiide, ja hehttehussan goappaš beliide, go áidna
boađus sin doaimmas lea ahte lea álkit fievrredit viinni
sámi rádjáguovlluide. Stuora ja dehálaš áššit mat gusket min
álbmoga boahtteáigái, ovddiduvvojit jahkásaččat sámi
áššelisttus, ja go mii leat čoavdán dien váttisvuođa, mii
hehtte sámiid ovttas mearridit iežas vuorbbi, de mii daid
áššiid iluin ovddidit.

Dat áššit eai leat hálbbes gáibádusat, muhto dain leat 
dakkár ovdamonit mat leat jo ruoŧa álbmogis, muhto ii
sápmelaččas gieđahallo spiehkastahkan (mii ii leat
sápmelažžii ávkin), ja lihkká ferte sámi sohka eallit dan
dilis. Čuohtejagi guhkkosaš deaddu leamaš min olggiin, ja nu
de gehččojuvvo sámeálbmot vuollásaš ja bázahallon čeardan.





Sámi skuvladilli

Álo ferte sámeálbmot cuiggoduvvot leat diehtemeahttun, muhto 
hárve guorahallo manne čuvgehus ii leat ožžon coavcci min
álbmoga gaskkas. Ii leat váttis gávdnat siva. Luonddu bealis
ii leat sápmelaš attáldagaid haga. Baicce nubbi ládje! Lea
duođaštuvvon ahte nuorra sápmelaččas leat buorit
oahpponávccat. Dasa lea baicce lunddolaš sivva, danin go
oahppu ii fállojuvvo sápmelažžii. Ovdal go Sámi miššuvdna
ásahii skuvllaid duoddariidda, de eat leat mii sámit ožžon
makkárge oahpahusa.

Dat buorredáhtolaš searvi doaibmá hui bures, muhto ii sáhte 
veahkehit miehtá ja olles álbmoga. Sámi mánná biddjo skuvlii
12 jahkásažžan ja lea doppe 3 jagi. Dán mihá oanehis áiggis
šaddá nuorra sápmelaš vuostáiváldit buot oahpahusa mii
sutnje fállo. Sivva manne ii šatta menddo ollu, lea go
skuvla juhkkojuvvo mánáid- ja álbmotskuvlan. Dáinna oahpuin
de vuolgá máilbmái, ja de ii sáhte imaštit manne sápmelaš
lea diehtemeahttun. Jus sápmelaš oččošii seammá oahpahusa go
ruoŧa mánát, de galggašii gal čuvgehus ja jierbmi maid
gávdnot Sámis.

Stáhta doarju binnánaš bajábealde namuhuvvon skuvllaid – 
eará skuvllat eai gávdno –, muhto iigoson ruoŧa stáhtas
livčče geatnegasvuohta ásahit skuvllaid sámi álbmogii, jus
jo ii diekkáriid go ruoŧŧelaččaide, muhto jobe goit buoret
skuvladili?


Seamma ládje go jugešvuođain, de biddjo diehtemeahttunvuohta 
dego bahávuoigŋan ja čilgejeaddji sivvan dálá
dilálašvuođaide. Diehtemeahttunvuohta vuolgá váilevaš
oahpahusas nuorran, iige das ahte sámemánná vuosttilda
čuvgehusa ja ovdáneami.





Maid ferte vuosttažettiin bargat?

Dávjjit aht’ dávjjit bohciida gažaldat, maid ferte 
vuosttažettiin bargat? Mii eat sáhte šat luohttit ahte earát
beroštišgohtet min álbmoga dilis, ahte sii gozihit min
vuoigatvuođaid. Ja vaikko mo de ražašedje, de mii eat sáhte
dan dahkat. Danne go min erenoamáš eallineavttut ja eará
dilit leat dakkárat, ahte vaikko boađášege ođastusat min
guovdu, de geahčastuvvošii dat leat eahpidahtti ja heajos
bargun. Min eananvuoigatvuođat ferte beaivválaččat gozihit
ja áššiid ferte álo ovddidit. Muhto de ferte sápmelaš ieš
váldit ovddasvástádusa. Mainna vugiin? Jerret máŋggas. Ii
gávdno eará go okta vuohki. Ja dat lea: oktasaš sámi searvi
mii doaimmašii ja gávdno heaggasuotnan olles álbmogii.

Juohke stuorát gilážii dahje suohkanii vuođđuduvvo sámi 
searvi, ovdamearkka dihte Deartná gili sámesearvi. Sii
almmuhit čoahkkima gosa Deartná sámit čoahkkanit ja
válljejit stivrra. Stivrra bargu lea vuostáiváldit
riidoáššiid ja searvvis gieđahallat dárbbašlaš ođastusaid ja
daid ovdanbuktit sámi váldostivrii, almmuhit čoahkkimiid ja
juohke ládje vuhtiiváldit sámi álbmoga gáibádusaid. Dakkár
servviid berrešii nu jođánit go sáhtášii ásahit buot sámi
suohkaniidda Jämtland, Väster- ja Norrbotten leanain. Giđđat
1905 nammadit sámesearvvit áirasiid geat čoahkkanit
ovdamearkka dihte Fatmomáhkes ja ovttas doppe gieđahallet

oktasaš eallináššiid. Dieppe de ásahuvvošii vuosttaš sámi
kongreassa ja nu de iešalddis nuppástuvašii min servodat,
vaikko garra bargguid bokte, eará dillái. Dakkár
organisašuvnnain sáhtášeimmet háhkat fámu ja válddi, mii
eahpitkeahttá buvttašii min áššiide vuoittu ja bohtosiid.
Akto sáhttá unnán bargat.

Mis lea buohkain oktasaš beroštupmi, ja dát beroštupmi ferte 
ovttastahttot ja šaddat fápmun. Ja oalle jođánit šattašii
mis iežamet álbmotveahka, mii ipmárdusain, čorgatvuođain ja
jirpmiin doalvu ašši ovddasguvlui.

Didjiide, nuorra dievddut ja nissonat, háliidan dadjat ovta 
sáni. Min álbmoga boahtteáigi lea din gieđaid hálddus. Allet
bala garra barggus mii gullá álbmogii ja dan jurddašuvvon
searvečanastahkii! Vugiin, man mielde min čeardda galgá
bajiduvvot, lea dihkkáduvvon bálggis, man oktii leat
gávdnan, duolbman ja vázzán, bargu ii galgga šaddat
bohtosiid haga.

Dii vieljat ja oappát geat lehpet eret Jemtlánddas, Väster- 
ja Norrbottenis, čuožžilehtet bargat sin ovdii geat leat
vuollánan; háhket buot máhtu maid sáhttibehtet oažžut,
dorjot heajubuid geat rahčet birget ja jurddaš min
boahtteáigemihttu! Didjiide, de vuorrásat, geat
vuostegieđaid čađa lehpet sávron, geat garra geašehis
bargguid dihte lehpet duođaid váibán, servet valvin min

servvide. Ii oktage sápmelaš galgga váillahuvvot min
searvvis. Sii geat leat dulbmojuvvon galget sárdnut dievas
parlamentáralaš ja gutnálaš vugiin. Dat šattašii min
riikabeaivi, mii boahtte jagi čoahkkana mearriduvvon áigái
ja báikái.

Jus dát galgá šaddat oktasašvuođđu olles álbmogii, de mun 
viššalit gilvvan dieđuid dán áššis.

Dáinna ávžžuhusain didjiide, vieljat ja oappát, loahpahan 
mun dán sártni. Dál galggašedje dagut čuovvolit mu sániid,
áiggis, goas sámi boahtteáigi lea áitojuvvon ja goas sámi
vuoigatvuohta eatnamii, gos birgenlági viežžá ja háhká, lea
biehttaluvvon.

Váre dat Alimus, guhte jođiha ja hábme álbmogiidda 
eallinvuorbbi dál ja boahtteáiggis, árpmihivčče min álbmoga
ja láidestivčče geainnu nala, mii loktešii min čuvgejuvvon
ja ovddosguvluigeahčči kulturálbmogin.

Gierte, Dikanäs, Vualtjere,

Suoidnemánu 1904

Oappálaš dearvuođaiguin

Elsa Laula

